
Къууанч

Тарых шартлаКёрмюч

Танг аласында СССР-ни 
къырал чегин биринчи душ-
ман самолётла бузгъанды-
ла. Жюзден аслам немисли 
бомбардировщик  аэродром-
лагъа, кюнбатыш жанында 
чекчи аскер округлагъа, те-
мир жоллагъа, связь ызлагъа 
эмда башха магъаналы объ-
ектлеге топ окъланы атхан-
дыла. 

Уруш башланнганлай, 
СССР-ни Баш Советини Пре-
зидиуму битеулю мобили-
зацияны юсюнден буйрукъ 
чыгъарады. Къызыл Аскерге 
1905-1918 жыллада туугъан 
эр кишиле чакъырыладыла. 
Мобилизация Ленинград, 
Прибалтийск, Запад, Киев, 
Одесса, Харьков, Орёл, Мо-
сква, Архангельск, Урал, Си-
бирь, Приволжск, Шимал-
Кавказ эм Закавказье аскер 
округлада бардырылгъанды.

Къазауатны биринчи сегиз 
кюнюнде 5,3 миллион адам 
сюелгенди Къызыл Аскерни 
тизгинлерине. Алай биринчи 
кюнледе адам къоранчла 
асыры кёпден, фронтха 1923-
1925 жыллада туугъанланы 
алып башлагъандыла. Битеу 
да бирге уа аскерчилени тиз-
гинлерине 34,5 миллион адам 
сюелгенди. 

Къызыл Аскерни, Аскер-
тенгиз флотну, чекчилени, ич 
аскерлени араларында адам 
къоранчла уллу болгъанды-
ла –11,4 миллион аскерчи 
къыралыбызны жалынчакъ-
сызлыгъы ючюн жанларын 
бергендиле. Бу тарихлеге бел-
гисиз тас болгъанла, пленнге 
тюшгенле да киргендиле. 
Алай партизан отрядлада 
ненча адам ёлтюрюлгени 
бюгюн да шарт тохташдырыл-
магъанды. 

Урушну биринчи кюнлерин-
де Къабарты-Малкъарда да 
мобилизация башланады. 
Республиканы районларында 
митингле бардырылып, халкъ 
фашист ууучлаучулагъа налат 
бергенди, Ата журтубузну жа-
лынчакъсызлыгъы ючюн къа-
зауатха къатышыргъа хазыр-
лыгъын билдиргенди. Аскер 
комиссариатлагъа фронтха 
кеслерини ыразылыкълары 
бла барыргъа сюйгенледен 
тилекле келгендиле – жаш 
адамладан, таматаладан, эр 

кишиледен, тиширыуладан 
да.

Уруш жыллада Къабарты-
Малкъардан аскерге кеслери-
ни ыразылыкълары бла эмда 
чакъырылып, 60 мингден 
аслам адам кетгенди, 38 минг 
аскерчи бла офицер ёлтю-
рюлгендиле неда белгисиз 
тас болгъандыла. 

Къабарты-Малкъарны улан-
лары Уллу Ата журт урушну 
битеу фронтларында, Бело-
руссияда бла Украинада пар-
тизан отрядлада да жигитле-
ча сермешгендиле, Европаны 
къыралларында фашизмге 
къажау къымылдауланы са-
нында урушхандыла. Брест 
къаланы къоруулаучуларыны 
арасында республиканы жюз-
ге дери уланы болгъанын жа-
задыла тарыхчыла. Жаланда 
125-чи мараучу полкда окъуна 
ол кезиуде бизни 20 жерлеши-
биз къуллукъ этгендиле. 

Къаланы жигит къоруулау-
чуларыны тизмесинде Элбрус 
районну Чылмас элинден 
Жаппуланы Къудайны жашы 
Тахирни аты жазылыпды. 

Туугъан къарындашла Къул-
байланы Юсюп бла Мажау 
да уруш башланнганда Брест 
гарнизонда къуллукъ этгенди-
ле. Ала экиси да ма бу къанлы 
сермешледе, темир окъуна 
эриген къыйын кюнледе, 
жоюлгъандыла, Брест къа-
ланы къоруулаучуланы ара-
ларында къарачай-малкъар 
халкъны башха уланлары да 
болгъандыла: Байзуллаланы 
Темиркъан, Созайланы Зуха, 
Чочайланы Осман, Чеченла-
ны Мухадин, Гочияланы  Халит 
эм башхала. 

Республиканы 26 батыр 
уланы къыралда эм сый-
лы саугъа – Совет Союзну 
Жигити – деген ат бла бел-
гиленнгендиле, аланы ара-
сында Байсолтанланы Алим 
бла Уммайланы Мухажир да 
бардыла. 12 мингден аслам 
адам майдалла эм орденле 
бла саугъаланнгандыла. Алты 
инсан Махтаулукъну орденини 
битеу даражаларына тийишли 
болгъандыла – ол а Совет 
Союзну Жигити деген атха 
тенгди. 

Къыралгъа жау чапханда … 
1941 жылда 22 июньда, ол а ыйых 

кюн эди, эрттенликде 4 сагъатда фашист 
Германия бла аны союзниклери, ма-
мырлыкъны юсюнден антны бузуп, совет 
къыралгъа къажау уруш ачхандыла. 
Совет Союзну жокъ этиуге душман  иги 
хазырланнганды:   тарыхчыланы шарт-

ларына кёре, къазауат башланнганда, 
фашистлени 190 дивизиясы, 4 мингден 
аслам танкы, 47 минг миномёту, 4,5 минг 
самолёту, 200 аскер кемеси бар эдиле. 
Бек аздан сермешге 5,5 миллион аскер-
чини ийгендиле.

 «Коммунизмге жол», андан 
сора уа «Заман» газетни  атам 
Паго  дайым алып тургъанды, 
сюйюп да окъугъанды.  Мен 
а  ана тилибизни асламында 
газетни окъуп билгенме десем, 
ётюрюк болмаз. Аны хайырын-
дан юйюбюзде  барыбыз да 
тауча  сёлешебиз. 

«Заман» газет а  столумда 
турады. Аны, эрттенликде ишге 
келгенимлей, къолума алмай 
къоймайма, ингирликде уа 
юйде бютюн тынгылы къарап 
чыгъама, суратларына эс бу-

рама, тарыхыбызны, миллет 
адет-тёрелерибизни, жашау 
халларыбызны да юслеринден 
сюйюп окъуйма. Айхайда, 
бизни ведомство бардыргъан 
ишлени юслеринден жазыл-
гъанны да излейме. Журна-
листле, сау болсунла, этген 
жумушларыбызны юслеринден 
билдире турадыла. Алай дагъ-
ыда  республикабыз агъачлы 
жерди, аны себепли бек ыра-

зы эдим, агъачны сакълауну, 
табийгъатны кирлендирмей 
тутууну юсюнден материалла 
асламыракъ болсала газетни 
бетлеринде.

Сёзсюз, биз, таулула, ана 
тилибизде чыкъгъан жангыз 
газетибизни алыргъа, окъургъа 
керекбиз. Нек дегенде   хал-
къыбызны атын айтдыргъан 
уланларыбызны, фахмулу 
адамларыбызны, узакъда иш-

леген, окъугъан, жетишимле 
болдургъан жерлешлерибизни 
юслеринден  жаланда ан-
дан билликбиз. Аны себепли 
«Заман» газетге жазылыргъа 
чакъырама, ол бизге бек ке-
рекди. Мен башчылыкъ этген 
министерствода ишлегенлеге 
да аны эсгертгенлей турама.

ШАУАЛАНЫ Илияс, 
КъМР-ни табийгъат байлыкъ-

ла эмда экология министри.

Ана тилибизни газетни окъуп игирек билгенме

Бюгюн – Эсге тюшюрюуню эм бушууну кюню

Уллу Ата журт урушха аталгъан материалланы 3-чю бетде окъугъуз.

Кадетлени алгъышларгъа КъМР-ни 
Парламентини Председатели Татьяна 
Егорова,  урушну бла урунууну вете-
ранларыны Нальчик шахар советини 
таматасы Абдуллаланы Мустафа,  
«Аскер къарындашлыкъ» битеуроссей 
жамауат биригиуню республикада 
бёлюмюню башчысы Владимир Абано-
ков, Россейни МВД-сыны Краснодарда 
университетини бёлюмюню - Шимал-
Кавказда МВД-да къуллукъ этгенлени 
усталыкъларын кётюрюу жаны бла 
институтуну таматасыны болушлукъ-
чусу Евгений Кузьмин, Сауутланнган 
Кючлени запасдагъы офицерлерини 
биригиулерини миллет ассоциаци-
ясыны регион бёлюмюню келечиси 
Евгений Смирнов да келгендиле.

Къонакъланы, кадетлени да СКГИИ-
ни ректору Рахайланы Анатолий ал-
гъышлагъанды.

– Асламыгъыз  жети жыл мындан 
алгъа Музыкалы кадет корпусну ачхан 
заманыбызда да бу сахнада сюелген-
сиз. Ол заманда  башхаракъ эдигиз 
– гитчерек, хыпыйыракъ. Энди уа эр 
кишилеча сюелесиз. Окъугъан жылла-
рыгъыз сизге, институтха да хайырлы 
болгъанлары къууандырады. Сиз ала-
мат усталыкъ алгъансыз эмда аны бла 
жангы, ариу да, огъурлу да жашау жол 
бла барлыкъсыз, – дегенди ол.

Ректор кадет бёлюмде окъугъанла 
Къабарты-Малкъарны тюрлю-тюрлю 
байрамларына, къууанчлы жыйы-
лыуларына къатышханларын, аланы 
республикада кёпле таныгъанларын 
да айырып айтханды. Ата-аналагъа бу-
рулуп, сабийлерин институтха ышанн-
ганлары ючюн жюрек ыразылыгъын 
билдиргенди.

 Татьяна Егорова уа  Музыкалы кадет 
корпусну ачылыуунда да болгъанын, 
андан бери аны биринчи окъуучулары-

ны  юслеринден соргъанлай тургъа-
нын, жетишимлерине къууаннганын 
айтханды.

– Энди сиз окъуу юйюгюзню тары-
хына киргенсиз. Нек дегенде –  би-
ринчилесиз. Биринчи болгъан а алай 
тынч тюйюлдю. Сизге окъургъа эмда 
энчи музыкалы программаны да 
билирге тюшгенди. Сизден сурам да 
уллу болгъанды. Нек дегенде къырал-
ны аскер оркестрлери не жаны бла 
да айныгъанла болургъа керекдиле. 
Сизге тюрлю-тюрлю  конкурслагъа, 
олимпиадалагъа, жамауат-политика, 
чыгъармачы, социал проектлеге да 
къатышыргъа тюшгенди. Ётгюрлюгюз, 
иш кёллюлюгюз, талпыныулугъуз бла  
да ол борчну да бет жарыкълы тол-
тургъансыз. Анга уа окъугъан жылла-
рыгъызны ахыр эсеплери шагъатлыкъ 
этедиле: 12 жашдан алтысы къызыл 
дипломлагъа тийишли болгъандыла. 

Аланы мен бюгюн бек сюйюп береме,– 
дегенди спикер.

Устазлагъа бла насийхатчылагъа уа 
Татьяна Егорова энчи махтау сёзле жо-
ралагъанды, ата-аналагъа да  сабийле-
рини окъууларына себеплик этгенлери 
ючюн ыспас этгенди.

Ол кюн кадетлени окъууларына бла 
адеп-къылыкъларына къайгъыргъан-
лай тургъан адамлагъа да – маданият 
эмда искусствола колледжни директо-
ру Валерий Шарибовха бла Музыкалы 
кадет корпусну таматасы Анатолий 
Шардановха, устазлагъа да кёп ариу  
сёз айтылгъанды.

Бу окъуу юйню оноучулары да унут-
магъандыла устазланы бла ата-анала-
ны къыйынларын. Колледжде, кадет 
корпусда ишлегенлени къауумуна, 
ата-ана комитетни таматасы Елена 
Беланичге да СКГИИ-ни сыйлы грамо-
талары берилгендиле.

Окъууларын бошагъанланы атларын-
дан устазлагъа бла насийхатчылагъа 
ыразылыгъын билдирип Александр 
Вильченко сёлешгенди.

Ызы бла кадет жашла Ата журтха 
тюз ниетли къуллукъ этерге, Музыкалы 
корпусну, аны окъуучуларын, устазла-
рын да унутмазгъа, институт, колледж 
да ала бла ёхтемленирча жетишимли 
болургъа ант этгендиле. Андан сора  
Музыка кадет корпусну байрагъы бла 
айырылыу болду. Ол а барысыны да 
жюреклерин къозгъагъан кезиу эди.

Ахырында окъууларын бошагъан 
кадетле аламат концерт къурап, уста-
лыкъларын кёргюзтгендиле.

ЮСЮПЛАНЫ Галина 
хазырлагъанды.

Суратны Артур ЕЛКАНОВ 
алгъанды.

 Дипломла алгъандыла, ант этгендиле

Эки жаны да  аскерчиле-
ге бла аланы юйюрлерине 
федерал эмда регион за-
конодательствода кёргюз-
тюлген  ахча болушлукъ 
заманында  тёленирча 
мадарла этерге, бу ишде 
кемчиликлени ачыкълар, 
къолдан келген мадарла 
этер мурат бла инсанланы 
тилеклерине бла тарыгъ-
ыуларына бирге къарар-
гъа оноулашхандыла. Аны 
ючюн законла жарашды-
рыугъа къатышыргъа эр-
кинликлерин хайырланы-
рыкъдыла эмда тийишли 
законопроектни Къабар-
ты-Малкъар Республиканы 
Парламентини къараууна 
берликдиле.

Документге кёре, андан 
сора да, энчи аскер опе-
рациягъа къатышханланы 
бла аланы юйюрлерини за-

конлу сейирлерине бла эр-
кинликлерине бузукълукъ 
этилгенине шагъатлыкъ 
этген шартланы юслерин-
ден бир бирге билдирип 
турлукъдула. Дагъыда ин-

санла бла тюбешиулени 
бирге бардырлыкъдыла, 
инсанланы право билим-
лерин кётюрюуню къурар-
гъа къатышырыкъдыла, 
деп билдиргендиле КъМР-
де Адамны эркинликлери 
жаны бла уполномочен-

ныйни бла «Ата журтну 
къоруулаучулары» къырал 
фондну регион  бёлюмюню 
пресс-службаларындан.  

Келишим

Аскерчилени бла аланы
юйюрлерини къайгъысын кёрюп

Бу кюнледе энчи аскер операциягъа къатыш-
ханлагъа болушлукъ этиу жаны бла «Ата журтну 
къоруулаучулары деген къырал фондну Къабарты-
Малкъарда бёлюмюню башчысы  Муаед Дадов бла 
Къабарты-Малкъар Республикада Адамны эркинли-
клери  жаны бла упролномоченный Зумакъулланы 
Борис СВО-гъа къатышханлагъа бла аланы юйюрле-
рине  тутхучлулукъ этиу жаны бла бирге ишлеуню 
юсюнден келишимге къол салгъандыла. 

Кёрмючню къонакъларына 
алгъышлау сёзюн Ставрополь 
крайны губернатору Владимир 
Владимиров айтханды. 

Модератор, Ставрополь 
крайны Питомниклеге къа-
рагъанларыны эм бахчачы-
ларыны ассоциациясыны 
таматасы Айдын Ширинов 
Къабарты-Малкъарны же-
тишимлерине бийик багъа 
бергенди, регионнга Россейни 
кёгет-жилек жаны бла ара 
шахары деп: «Бек магъаналы 
къыйынды. 15 жыл мындан ал-
гъа Къабарты-Малкъар кесине 
салгъан уллу борчха кёпле 
артыкъ ийнаналмагъан эдиле.  
Ол заманда бахчала салгъан  
бу технологияланы да алыкъа 
иги  билмей эдиле. Бюгюн-
люкде уа – 600 минг тоннадан 
артыкъ – ол Къабарты-Мал-
къарны агропромышленный 
комплексини уллу къыйыныды. 
Россей Федерацияны Эл мюлк 
министерствосуна да ыспас 
этебиз, ол Къабарты-Малкъар-
да тамырланнган эмда битеу 

Россейге кёчген сынамгъа 
ийнаннган эди эм болушханды. 
Биз тюз жолдабыз».

КъМР-ни Башчысы Казбек 
Коков кёрмючге къатышхан-
лагъа алгъышлау сёзюн айт-
ханды, жыйылыуну къурагъан-
лагъа эм Ставрополь крайда 
жашагъанлагъа къонакъбай-
лыкълары, тириликлери, бё-
люмню айнытыуда тынгылы 
ишлери ючюн ыразылыгъын 
билдиргенди.

КъМР-ни Башчысы кесини 
сёзюнде былай дегенди: «По-
литикасыз болмайды, алай ол 
тюз политикады: бери келе тур-
гъаныбызда сабанлыкъланы, 
предприятияланы кёргенбиз, 
– ала бизни экономика жаны 
бла къысалмагъандыла. Хау, 
10-15 жыл мындан алда сынап 
кёрюу амалла бла эл мюлк 
ишчилерибиз бу бахчаланы 
салып тебирегендиле, бетон 
тиреулени угъай, агъачдан 
этилгенле бла хайырланып. 
Эсимдеди, хар зат аугъанда, 
эрттенликде битимле жерде 

жатханда, – жангыдан ёрге 
сюегендиле. Алай бла хар зат 
къурала башлагъанды. Ол 
бары да иш кёллю халкъны 
хайырынданды, аллай тириле 
жаланда Къабарты-Малкъар-
да жашамайдыла, ала битеу 
Шимал Кавказны адамла-
рыдыла. Мында кеслерини 
жашауларын бахчачылыкъгъа 
жоралагъан аслам инсан жый-
ылгъанды. Кавказ халкъла тё-
реде болгъаныча бахчачылыкъ 
бла кюрешедиле, ол бийик 
культурагъа бурулгъанды. Бю-
гюннгю форум ол тёрелени 

андан ары бардырыргъа кёл-
лендирген болумду».

Россейде 2022 жылда эсе-
плеге кёре саулай да бирге 
жыйылгъан кёгетледе бла жи-
лекледе Къабарты-Малкъарны 
битеулю юлюшю 16 процентди. 
Кёгетлени бла жилеклени тир-
лиги 680 минг тоннадан аслам 
болгъанды, ол 2021 жылдан эсе 
27 процентге асламды. Къы-
ралда бу бек уллу кёрюмдюдю. 

Республика кёгетле эм жи-
лекле жаны бла кеси кесин 
жалчытыу даражагъа эртте 
чыкъгъанды эмда импортну 

алышындырыуну чегинде 
Россейни субъектлерине 400 
минг тонна продукциядан кё-
бюрегин жетдиреди. Дагъыда 
бизни регионда 15 сертифи-
кация этилген мюлк ишлей-
ди, ала орталыкъ ёлчемде 
жыл сайын 3,5 миллиондан 
артыкъ битим берген ёсюм-
люклени чыгъарадыла, аны 
бла республиканы орнатырча 
битимликлеринде излемлерин 
жалчытадыла. Бир миллион 
чакълы бир ёсюмлюклени 
Къабарты-Малкъар региондан 
тышына жибереди.

Кёгетле бла кесин да жалчытады, тышына да жибереди 
Къабарты-Малкъар Республиканы Башчысы Казбек 

Коков башха регионланы таматалары бла Минеральные 
Воды шахарда PRO ЯБЛОКО 2023  5-чи халкъла аралы 
юбилей кёрмючге къатышады. Россей Федерацияда 
промышленный бахчачылыкъны эмда ёсюмлюклени 
жайгъан жерлени айнытыу ызланы юсюнден доклад-
ларын РФ-ни Эл мюлк министерствосуну, СКФО-ну 
регионларыны, илму-излем институтланы, бу жаны бла 
ишлеген профессионал биригиулени, уллу агропромыш-
ленный предприятияланы, финансла организацияланы 
келечилери окъугъандыла.

Искусстволаны Шимал-Кавказ къырал институтуну Музыкалы кадет бёлюмюнде окъугъанланы биринчи къаууму аны бошап чыкъ-
гъанды.  Анга жораланнган къууанчлы жыйылыуда 12 жашха инструментлени согъуу жаны бла орта профессионал билим алгъанла-

рына шагъатлыкъ этген дипломла берилгендиле.

Жандауурлукъ 

 Жыйылыу

Хар замандача, араны 
башламчылыгъына уллу 
кёллю болмагъан инсанла 
да тири къатышхандыла. 
Ким ахча бла, ким товар 
бла къолларындан келгенча 
болушхандыла. Алай бла 
эки тонна чакълы аш-суу 
эм башха затла да  жыйыл-
гъандыла.   

– Акция КъМР-ни Баш-
чысы  Казбек Коковну эм 
Экономиканы айнытыу ми-
нистерствону башламчы-
лыгъы бла бардырылады. 
Бу жол анга республикадан 
70-ге  жууукъ предпринима-
тель къатышханды. Саулай 
алып айтханда,  600 минг 
сом чакълы бир  жыйыл-
гъанды,  бизнесни келе-
чилери товарлары бла да 
жалчытхандыла. Уллу кёллю 
болмай жандауурлукъгъа 
къатышханланы  барына да 
ыразылыгъымы билдирирге 
сюеме, – дегенди араны 
келечиси Залим Кайсинов. 

Бу жол аскерчилерибизге  
168 килограмм къакъ эт, тат-
лы ашарыкъла, таза суу эм 
кийимле жиберилгендиле. 
«ГАЗельге» эки тоннадан кёп 
сыйындыралмагъанлары 
ючюн къалгъанын экинчи 
рейс бла  ашырлыкъдыла. 
Насыпха, себеплик этерге  
сюйгенле аз тюйюлдюле, 
алай эсе уа,  ол да жууукъ 
заманда толтуруллукъду. 

Аны бла бирге, бу кюнледе 
Зольск районну администра-

циясыны башчысыны къул-
лугъун толтургъан Руслан Гя-
тов энчи аскер операциядан 
бир къауум кюннге  солургъа  
келгенле  бла тюбешгенди.  
Ол  муниципалитетни атын-
дан алагъа  ыразылыгъын 
билдиргенди эм   болушлукъ 
да бергенди. 

– Хорламгъа жетер ючюн 
бюгюнлюкде  халкъ бютюн 
бек  бирлеширге  керекди. 
Жаныгъызны, къаныгъыз-
ны аямай къазауат этге-
нигиз ючюн барыгъызгъа 
да ыспас этеме,  насып 
тежейме. Биз да къолубуз-
дан  келгенча  болушургъа 
хазырбыз,– дегенди  Руслан 
Хашимович. 

Ызы бла аскерчиле да 
алагъа къайгъыргъанлай 

тургъанлары ючюн районну 
таматаларына эм  жамауа-
тына да  ыразылыкъларын 
айтхандыла.   

– Биринчи кюнден башлап  
болушханыгъызны, жар-
сыгъаныгъызны сезгенлей 
турабыз.  Бюгюнлюкде биз-
ге керекден  кёп этгенсиз.  
Мындан арысында биз тюз-
люк ючюн къазауат этерге 
таукеллигибизни билдире-
биз, – дегендиле  жашла да.  

Бу жол районну инсанла-
рыны болушлукълары  бла 
гуманитар жюкге  «Нива» 
машина,  генераторла, те-
пловизорла, бинокльле, ра-
цияла, аш-суу эм башха 
затла да киргендиле. 

Бизни корр. 

Жаш тёлюню ишлери 
жаны бла федерал агент-
ство бардыргъан  жаш 
тёлю проектлени битеурос-
сей конкурсуну эсеплерине 
кёре, Къабарты-Малкъар-
дан жети проект хорламгъа 
тийишли болгъандыла. Аны 
юсюнден конкурсну  порта-
лында билдириледи. 

Саулай алып айтханда, 
къыралны 89 субъектинден 
конкурсха 14-35 жыллары 
болгъан 20 238 чакълы жаш 
адам къатышханды. Аланы 
ишлерине къаралгъандан 
сора,  социал магъаналы 
1456 проект сайланнганды. 

Аланы  жашауда барды-
рыргъа 800 миллион сом 
берилгенди.  Ахча къоллу 
болгъанланы санында жер-
лешлерибиз да бардыла. 

Алай бла Оксана Кодзо-
кова «Жашил жер» деген 
билим бериу комплексли 
проекти ючюн 622 минг 
сомгъа тийишли болгъан-
ды.  «Сен кесинг тюйюл-
се» бёлюмде уа бир къау-
ум адам  хорлагъандыла.  
Ол санда Азамат Малухов 
–500,  Стелла Таова – 900  
эм  Аят Тлакодугова  395 
минг сом бла саугъаланн-
гандыла.   

Рузана Хавжокова уа  
«Чеклени кетер» бёлюмде 
"NOOSFERA" саулукъла-
рында чекленнген онглары 
болгъан сабийлени  энчи  
(коррекция) амал бла ай-
нытыу иши ючюн 600 минг 
сом алгъанды. Аны бла 
бирге Диана Кочиевагъа  
«Врачны болушлукъчусу» 
проектине  375 минг сом  
берилгенди.  «Кёллендир» 
деген номинацияда  «Адыг 
маданиятны сакъларча «Гу-
нэс» мобиль приложение» 
проекти  ючюн Фатимат 
Нырова 800 минг сом ал-
гъанды. 

Жыйылыуну  Зумакъул-
ланы Борис ачханды эмда 
бардыргъанды. Баш до-
кладны уа жамауат бири-
гиуню таматасы Александр 
Жигатов этгенди. Ол 2016 
жылны авг уст  айындан 
башлап быйылны июнь 
айына дери не иш  тамам-
ланнганыны юсюнден тын-
гылы айтханды. Билдирге-
нича, биригиуню эсебинде  
543 ветеран барды. «Бизни 
ишибизде Битеусоюз эмда 
республикалы комсомолну 

юбилейлерин бек магъана-
лыгъа санаргъа боллукъду. 
Ол жыл окъуна  республи-
каны битеу муниципал къу-
ралыуларында  комсомолну 
биринчи ветеран организа-
циялары  къуралгъанды-
ла, советни энчи сайты да 
жарашдырылгъанды. Анда 
биз ишибизни эмда  комсо-
молну тарыхыны юсюнден  
шартла келтирип, хапар 
айтханбыз»,– дегенди Алек-
сандр Жигатов. 

Ол жети жылны ичинде 
бардырылгъан ишде жаш 
тёлюню патриот ниетде 
юйретиуге  баш магъана 
берилгенин чертгенди. Аны 
бла байламлы тюрлю-тюр-
лю  лекцияла, жыйылыула 
къуралгъанларын да къош-
ханды. «Комсомол  атамы 
бла анамы жаш заманлары-
ды», «Эм алгъа Ата журтну, 
андан сора кесинги юсюнг-

ден сагъыш эт», «Атамы,  
анамы пионер сабийлиги», 
«Комсомолну алты саугъа-
сы» эм  башха конкурсла да 
бардырылгъандыла. 

Бийик окъуу юйлени сту-
дентлери да унутулмагъ-
андыла. Ала бла  бирге  
«Комсомолну тарых магъ-
аналы иши» илму-практика 
конференция къуралгъан-
ды. КъМР-ни  Архив служ-
басы бла уа экитомлукъ 
китап  басмаланнганды. 
Уллу Ата журт урушну эмда 

афган къазауатны кезиуюн-
де жоюлгъан  комсомолчу-
лагъа деп ишленнген  битеу 
эсгертмелеге да дайым 
къайгъырылып тургъанды.  
Комсомолну эм тири вете-
ранлары Роза Сабанчиева 
эмда Александр Жигатов  
КъМР-ни  къырал саугъасы-
на – «Къабарты-Малкъарны 
аллында къыйыны ючюн» 
ордени бла саугъаланнган-
дыла. 

Ветеранладан  225-си 
республиканы социал-эко-
номика айныууна юлюш-
лерин къошханлары ючюн  
КъМР-ни Парламентини, 
Правительствосуну, мини-
стерстволаны бла ведом-
стволаны грамоталары-
на тийишли болгъандыла. 
Комсомолда эм тири иш-
леген къыркъ экеулен а Би-
теуроссей организацияны  
«Комсомол махтаулукъ» 

деген бюсюреу къагъытла-
ры бла  белгиленнгендиле. 
КъМР-ден онбеш ветеран  
Москвада Кремльни Съезд-
ле къаласында  бардырыл-
гъан  юбилей  къууанчлагъа 
къатышыргъа чакъырыл-
гъандыла. 

Докладчы жаш тёлю бла 
эм иги ишлеген муниципал 

къуралыуланы атларын да 
сагъыннганды – ала Май, 
Прохладна, Бахсан, Зольск, 
Урван, Терк районладыла. 
Коронавирус жайылгъанда 
да,  ветеранланы жамау-
ат биригиулери ишин бир 
кюннге да тохтатмагъанын 
чертгенди. 

Александр Жигатов  эм 
иги ишлеген ветеранланы 
атларын да туура этгенди. 
Аланы араларында Зумакъ-
улланы Борис, Александр 
Матросов,  Клара Калмы-
кова,   Хасанби Бичоев, 
Ольга Полиенко,  Юрий 
Шурдумов, Зубер Тхагале-
гов, Станислав Умов, Хамид 
Зеушев, Чеченланы Хасан, 
Николай Маслов, Атмыр-
заланы Ирина, Анатолий 
Шарданов, дагъыда башха-
ла бардыла.  Алгъын комсо-
молда болуп, бюгюнлюкде  
бир зат да ишлемегенлеге 
да  тырман этилгенди. 

– Сёзсюз,  а лты отчёт 
жылны ичинде кёп жумуш 
тамамланылгъанды, алай, 
алыкъа да этиллик ишле 
асламдыла. Аланы ара-
ларында  къыйын жашау 
болумгъа тюшген ветеран-
ларыбызгъа тийишлисича 
эс бёлюнмегенин айырып 
айтыргъа боллукъду, – де-
генди Александр Азама-
тович. 

Докладчы  энчи аскер 
операцияны юсюнден ою-
мун айта, ёсюп келген тё-
люню  арасында аскер-па-
триот ишни кючлендирмей 
жарамазлыгъын чертгенди. 
Быйылны 28 октябринде 
Союзланы юйюнде комсо-
молну битеу тёлюлерини 
тюбешиуюн къураргъа бел-
гиленнгенин да  билдир-
генди.

Жыйылыуда Татьяна Его-
рова да сёлешгенди. Ол  
республикада  комсомолну 
ветеранларыны советин 
къурагъанлагъа ыразы-
лыгъын билдиргенди.

– Бу жамауат организа-
ция тюрлю-тюрлю жыл сан-
да болгъан комсомолчула-
ны, Ата журтну бек сюйген 
адамланы не заманда да  
бирикдиргенди. Ала жа-
шауларыны аслам кесегин 
ёсюп келген  жаш тёлюню 
патриот ниетде юйретиуге, 
къарындашлыкъны, тен-
гликни кючлендириуге се-
беплик этгендиле. Битеу ол  
багъалы затла  къыралы-
бызны жашаргъа, ишлерге, 
хорламла болдурургъа да 
кёллендиргенлей тургъан-
дыла,– дегенди  спикер.

Ол  комсомол бек уллу 
жамауат-къырал органи-
зация болгъанын, оноу-
чу кадрланы хазырлауда 
аламат сынау  жыйыш-
дыргъанын да чертгенди. 
«Жарсыугъа, бизни жаш 
къырал къуллукъчулары-
бызгъа бир-бир заманлада 
ол  жетишмейди. Ма аны 
себепли биз комсомолда 
болгъан тёрелени сакълай-
быз эмда сакъларыкъбыз, 
комсомолчула урунууда  
эмда  аскерде  этген ахшы  
ишлени  унутмайбыз», – де-

генди спикер.
Аны оюмуна кёре, шён-

дюгю  жашауда  алгъынн-
гы комсомолчуланы жаш 
тёлюге не жаны бла  на-
сийхат этиулери артыкъда 
бек керекдиле.     Сёзюню 
ахырында  Татьяна Егорова  
комсомолну ветеранлары-
ны советини  энди айырыл-
лыкъ къауумуна мындан 
ары ишлеринде жетишимле 
тежегенди.

Азамат Люев а комсомол-
ну ветеранларын ол башчы-
лыкъ этген министерствону 
жамауат советинде ишлер-
ге  чакъыргъанды.             

Афган урушха къатыш-
ханланы битеуроссей ор-
ганизациясыны республи-
калы советини таматасы 
Тимур Тхагалегов  ёсюп кел-
ген тёлюню юйретиуге  уллу  
къыйын салгъаны ючюн 
Зумакъулланы Борисни жа-
мауат организацияны атын-
дан «Махтаулукъну» ордени 
бла, Александр Жигатовну 
уа «Болдургъан  ахшы иш-
лери» ючюн  майдал бла 
саугъалагъанды. Организа-
цияны сыйлы грамоталары 
бла  Прохладна эмда Черек 
районну ветеран комсомол 
организациялары да белги-
леннгендиле. 

Жыйылгъанла  республи-
када комсомолну ветеран 
организациясыны тамата-
сына  Анатолий Назирович 
Шардановну  бир кибик 
ыразылыкъда сайлагъан-
дыла. Александр Жигатов а  
советни  сыйлы председате-
лине айырылгъанды. Энди 
республиканы ветеран ком-
сомол организациясыны юч 
сыйлы председатели бар-
дыла: Сабанчиева  Роза, 
Зумакъулланы Борис эмда 
Александр Жигатов.      

Ахырында   Зумакъулланы 
Борис жыйылыугъа къа-
тышханлагъа ыразылыгъын 
билдиргенди,  бу кюнле-
де энчи аскер операци-
ягъа къатышхан жашлагъа 
хорлам бла сау-саламат 
юйлерине къайтырларын 
тежегенди. 

ХОЛАЛАНЫ Марзият.

Россельхозараны Къа-
барты-Малкъарда бёлю-
мюню специа листлери 
Терк эмда Лескен рай-
онлада сабанлада эмда 
чаллыкълада мингден ар-
тыкъ гектар чакълы тин-
тиуле бардырадыла. Ала 
ол тийреледе сенгирчгеле 
бар эсе излейдиле. Ведом-
стводан билдиргенлерине 
кёре, ала  табылгъандыла, 
алай аланы саны къоркъу-
улу чекге жетмейди. Иш 
андан ары барады, специ-
алистле башха районлагъа 
да къарарыкъдыла.

Сенгирчгелеге  къажау 

жумушлагъа быйыл ре-
спубликаны бюджетинден 
эки миллион чакълы сом 
бёлюнюрюкдю.  Ол ах -
чагъа  2075 гектарда иш 
бардырыллыкъды.

Къурт-къумурсханы бу 
тюрлюсю эл мюлкге бек 
уллу заран салгъаны бла 
белгилиди. Ол терк жай-
ылады, тургъан жеринде 
жукъ да къоймай ашайды, 
иги да узакълагъа учуп 
жетеди. Аны заманында 
ачыкълап, мадар этме-
се, битимледен абери да 
къаллыкъ тюйюлдю.

Жюреклери жашлай къалыпды 
Бу кюнледе  Сабийлени бла жаш тёлюню чыгъ-

армачылыкъларыны юйюнде  комсомолну вете-
ранларыны республикалы биригиуюню  отчёт-
айырыу  конференциясы болгъанды.   Аны ишине 
КъМР-ни Парламентини Председатели  Татьяна 
Егорова,  законла чыгъарыучу органны  Билим 
бериу, илму эмда жаш тёлюню ишлери жаны бла 
комитетини таматасы  Нина Емузова, КъМР-ни 
Парламентини аппаратыны башчысы  Наталья 
Фокичева, КъМР-де Адамны эркинликлери жаны 
бла уполномоченный Зумакъулланы Борис, 
КъМР-ни жаш тёлюню ишлери жаны бла мини-
стри Азамат Люев, комсомолну ветеранлары, 
районлада  биринчи организацияланы башчыла-
ры  да къатышхандыла. 

Бирча ыразылыкъда
Кёп болмай гитче эм орта  предпринимательлеге болушлукъ тапдыр-

гъан «Мени бизнесим»  араны  Къабарты-Малкъарда бёлюмю энчи 
аскер операцияда борчларын толтургъан жерлешлерибизге гумани-

тар жюк ашыргъанды.  

Себеплик 

Алгъаракъда Элбрус 
районну администра-
циясында тиширыула-
ны советини кенгеши 
бардырылгъанды. 
Анда аны жангы пред-
седатели айырылгъан-
ды. Аны юсюнден бизге 
Темуккуланы Асият 
билдиреди.   

Кёп жылланы ичинде бу 
биригиуге КъМР-ни Тиши-
рыуларыны союзуну орунба-
сары, КъМР-ни Жамауат па-
латасыны ветеран советини 
члени Ахматланы Мариям 
башчылыкъ этгенди. Ол 
Къабарты-Малкъар Респу-
бликаны сыйлы журналисти-
ди, аты «Россейни бек иги 
адамлары» деген халкъла 
аралы энциклопедиягъа да 
киреди. 

Кенгешде кёп жылланы 
ичинде совет жалчытхан 
ишле сюзюлгендиле. Бо-
лушлукъ керек болгъан юй-
юрлеге не заманда да энчи 
эс бурулгъаны да чертилген-
ди. Къыйын жашау болум-
лагъа тюшген тиширыуланы 
къоруулау а, баш борчладан 
бири болгъанлай келеди.  

Районну узакъ эллеринде 
жашау тынч болмагъанын 
билебиз. Бютюнда кёп са-
бийли, къолайсыз юйюрле-
ге къыйыныракъ тюшеди. 
Жыл сайын аллай юйюрле-
ни ачыкълап, алагъа уллу 
болушлукъ тапдырылады. 
Жыйылгъанла бу ишни анча 

жылны ичинде тюз къурап 
бардыргъаны ючюн Ахмат-
ланы Мариямгъа  ыспас 
этгендиле,  аны орунуна 
Россей Федерацияны бите-
улю билим бериуюню сыйлы 
ишчиси, Отарланы Керимни 
атын жюрютген 1-чи но-
мерли лицейни «Энчи са-
бий» деген ресурс арасыны 
башчысы, Терс-Къол элни 
орта школуну сабий садыны 
таматасы Моллаланы Заре-
таны тийишли кёргенлерин 
билдиргендиле. 

 Жангыртылгъан советни 
иши да магъаналы болурча, 
ол кюн кёп соруула, борчла 
салынып, сюзюлгендиле. 

– Биригиуге тюрлю-тюр-
лю бёлюмледе уруннган 
тиширыула киредиле. Ол 
магъаналыды. Мен районда 
къыркъ жылгъа жууукъ жа-
шайма. Аладан отуз жылны 
билим бериуде уруннганма. 

Ахлуларым, жууукъларым 
да мындадыла. Бу манга 
буюрулгъан жууаплы жу-
мушда тиширыу аналыгъ-
ында, юй бийчелигинде, иш 
усталыгъында да насыплы, 
жетишимли болур ючюн, 
къолубуздан келгенни ая-
май кюрешир муратлыма, 
– дегенди Зарета Мустафа-
евна. 

Керти да, советни баш 
борчу юйюрню, сабийле-
ни да къоруулау болгъаны 
себепли, Элбрус районну 
администрациясыны баш-
чысы Сотталаны Къурман 
не жаны бла да болушлукъ 
этип, совет администра-
цияны саулай да ишинде 
тийишли жерни табарыгъын 
билдиргенди. 

Кенгешни ишине, районну 
къуллукъчуларындан сора 
да, Нальчикден келген къо-
накъла да къатышхандыла. 

«2023 жылда 1 сентябрь-
ден башлап, къырал эмда 
м у н и ц и п а л  ш ко л л а д а 
гитче класслада окъуучу-
ла бары да (7,5 миллион 
адам) исси аш бла хакъ тё-
ленмей жалчытынырыкъ-
дыла», – дегенди Голикова. 
Бу иш РФ-ни Президенти  
Владимир Путинни буй-
ругъу бла буруннгу жылдан 
бери бардырылады.

Татьяна Голикова айт-
ханнга кёре, 2020 жылда 
Роспотребнадзор 27 субъ-
ектде 2261 школ сабийлени 
исси аш бла жалчытыргъа 
хазыр болмагъанларын 
тохташдыргъан эди. Андан 
сора регионлада тийишли 
ишле башланнгандыла, 
бюгюнлюкге бары да та-
мам этилгендиле.

Вице-премьер бегирек 
да ашханалада онглагъа 
эс бургъанды, ала сани-
тария жаны бла законода-
тельствону излемлерине 
келиширге керек болгъан-
ларын чертгенди. Ол дагъ-
ыда ашны таплыгъыны 
юсюнден айтханды: ол 
къуру исси угъай, татыулу, 
хайырлы, башха-башха 
болургъа кереклисин бел-
гилегенди.

«Бу ишге эмда ашны 
качествосуна да контроль 
азайыргъа жарарыкъ тюй-
юлдю, анга надзор органла 
бла бирге ата-анала да 
сакъ болсала керекди. 
РФ-ни Жарыкъландырыу 
министерствосундан, ре-
гионладан да тилейме ата-
аналаны тарыгъыуларына 
тийишли эс бурургъа, ма-
дар этерге, бошуна жууап 
къайтарып къоймай, хар 
шартны да жик-жиги бла 
тинтирге эмда болумну 
тюзетирге», – дегенди ви-
це-премьер.

Татьяна Голикова айт-
ханнга кёре, Правитель-
ствода къуралгъан Коор-
динациялы ара школлада 
окъуучулагъа аш бериу 
къалай къуралгъанын 2020 
жылдан бери тинтип тура-
ды. Сейирлери болгъан 
власть органла ол инфор-
мация бла шагъырейле-
нирге боллукъдула. Къы-
рал жумушланы порталы 
бла байламлыкъда, ата-
аналадан келген тарыгъ-
ыуланы толуракъ тинтирге 
амал барды.

Тиширыуланы биригиуюнде – 
жангы башчы

 Жер-жерледен

Гитче классланы окъуучуларына 
жылы аш берилликди

Оноу

Шёндю черек ле толу 
болгъан кезиудю. ГЭС-
ле да анга хазырдыла: 
«РусГидро» компанияны 
республикада бёлюмюнде 

айтханларына кёре, ала 
аллындан окъуна мадар 
этгендиле. Ол санда ги-
дротехника объектлеге, 
техникагъа эмда оборудо-

ваниягъа къарап чыкъгъан-
дыла, тапсыз неда ишеклик 
туудургъан жерлерин жан-
гыртхандыла. Къутхарыу-
чуланы къауумун да битеу 
керек затла бла жалчыт-
хандыла.

Республиканы гидромете-
орология эмда мониторинг 
этиу арасыны тергеулерине 
кёре, черекле кётюрюлюп 
келген кезиу апрельден 
башланып сентябрьге дери 
созулады. Алагъа суу, ас-
ламысында, чыранла эмда 
къар эрип къошулады. Бый-
ыл а орта кёрюмдюле бла 
тенглешдиргенде таулада 
1,5 кереге аз къар жыйыл-
гъанды. Хауаны иссилиги 
да бирси жылладан артыкъ 
башха болургъа ушамайды. 
Анга кёре черекле бир бек 
къутуруп келликдиле деген 
къоркъуу хазна жокъду.

ОМАРЛАНЫ Мурат 
хазырлагъанды.

Быйыл сентябрьден башлап гитче класслада окъуу-
чуланы барына да исси аш берилип тебирерикдиле. 
Анга надзор органла эмда ата-анала кёз-къулакъ 
болуп турлукъдула. Аны юсюнден вице-премьер 
Татьяна Голикова айтханды. Тийишли информация 
Правительствону сайтында (http://government.ru/
news/48810/) басмаланнганды.

Курортла эм туризм министрни орунба-
сары Асланби Шхагапсоев Черек районну 
администрациясыны башчысы Къулбай-
ланы Алан бла бирге маршрутну Ташлы-
Таладан Хазны эм Сукан ауушланы юслери 
бла Огъары Малкъаргъа дери кесегине 
къарагъандыла.

– Бу жол биргебизге Къабарты-Малкъар-
ны дизайнерлерини ассоциацияларыны 
келечилери бла режиссёр-видеограф 
да болгъандыла. Ала тёгерекге башхача 
къарайдыла, быллай жумушда уа тюрлю-
тюрлю оюмла болгъаны ахшыды. Аллай 
болумлада жерлени айбатландырыуда 
сейир оноула этиледиле, алгъа эс бу-
рулмагъан объектлеге жангы жанындан 

къарайса, - дегенди Асланби Шхагапсоев.  
 Къулбайланы Алан а тёрт жер сайланн-

ганын, алада эки ауушда да табийгъатха 
къарарча майданла ишлерге боллугъун 
айтханды. «Былайда навигация системаны 
да салыргъа керекди. Иш кёпдю, районну 
юсю бла тёрт аууш жол ётеди, салыннган 
борчланы тынгылы тамамлар муратлы-
быз», – деп чертгенди ол.

Координатла белгили болгъанындан 
сора, сайланнган жерледе дизайнерле 
ишлеп башларыкъдыла, деп билдиредиле 
Курортла эм туризм министерстводан. 

КУЛЬЧАЛАНЫ Зульфия.

Туризм

Тау жол Черек ауузу
бла да ётерикди
Республикабызны туризм жаны бла айнытыр мурат бла къыйын жолладан ёт-
ген машиналада жолоучулукъну «Таулу Къабарты-Малкъар» деген маршруту 

жарашдырыла турады, ол талай районну жерлери бла ётеди. 
Аны хазырлаугъа бу кюнледе Черек район да къошулгъанды.



Интернет-версия: gazeta.zamankbr.ru

 Ата журтну азатлаучуларыХоламханланы тукъум-
дан Уллу Ата журт уруш-

ну аулакъларында жыйыр-
мадан артыкъ батыр къал-
гъанды. Туугъан къарын-
дашла Илияс бла Башты, 
Узейир бла Токай, Хусейин, 
Махай, Ахмат эм тукъумну 
башха уланлары къазауатны 
битеу фронтларында гит-
лерчиле бла къаты сермеш-
гендиле, жигитликни юлгю-

сюн кёргюзтгендиле, мамыр 
жашауубуз ючюн къанларын 
тёкгендиле. Биймурзака 
уа къазауатха тёрт жашын 
ашыргъанды: Зулкъарний-
ни, Солтанны, Къыралбийни 
бла Аскербийни. Аланы эм 
кёп башха жигитлени атла-
ры ёмюрлюк болгъандыла, 
тарыхны бетлерине къан бла 
жазылгъандыла.

Бу къысха статьяда уа Хо-
ламханланы тукъумну энтта 
бир батыр уланыны юсюн-
ден жазаргъа сюебиз – Чо-
лурну жашы Магометни.

Къазауат башланнган 
кюнледе партияны 

республикалы область ко-
митетини оноуу бла къул-
лукъчуланы уллу къаууму 
районлагъа ашырылгъан-
дыла. Ала халкъны аскерге 
чакъырыуну къураргъа эмда 
экономиканы урушну излем-
лерине кёчюрюрге деген 
буйрукъну толтургъандыла. 
Ол къауумну арасында Хо-
ламхан улу да болгъанды. 
Анга эм ишчи нёгерлерине 
бу магъаналы ишни къу-
раргъа, мюлклени фронтну 
кереклерин жалчытыугъа 
бурургъа къолдан келгенин 
айтырчады. 

1942 жылда Магометни 
аскерге чакъырадыла. Би-
ринчиден, аны Орджоникид-
зеге (шёндюгю Владикав-
каз) жаяу аскер училищеге 
окъургъа ашырадыла. 

19 4 2  ж ы л д а  д у ш м а н 
Сталинградны зорлаугъа 
уллу кюч салады. Волганы  
жагъасында таурухлу шахар 

ючюн сермешни эсеплери 
урушну битеу барыуун, аны 
ахырын окъуна тюрлен-
дирлигин ангылагъандыла 
совет аскер оноучула. Аны 
ючюн къоруулауну къура-
угъа энчи эс бурулгъанды. 

Сталинград  ючюн къа-
зауатха Владикавказны 

аскер училищесини курсант-
лары да ашырыла дыла, 
ол санда Холамхан улу да. 

Июльдан сентябрьге дери 
кезиуде ала душманны 38 
танкын, 11 самолётун жокъ 
этгендиле, солдатларыны 
санын санар онг а жокъду. 
Быллай жигитлик ючюн 
курсантлагъа Сталинград 
фронтну командования-
сыны атындан ыразылыкъ 
айтылгъан эди, ол санда 
таулу жашха да. 

1942 жылда сентябрьде 
лейтенант Холамханланы 
Магомет 62-чи аскерге кё-
чюрюледи. Анга уа айтхы-
лыкъ генерал В.Чуйков баш-
чылыкъ этгенди. Магометге 
42-чи гвардиялы полкну 2-чи 
ротасыны танклагъа къажау 
3-чю взводуна башчылыкъ 
этиу ышанылады. 

Биягъы атышыула, сер-
мешле, тынчлыкъсыз 

уруш кюнле бла кечеле… 
Холамхан улуну андан ары 
42-чи гвардиялы полкну 2-чи 
мараучу гвардиялы ротасы-

ны командирини политика 
хазырлау жаны бла орунба-
сарына саладыла. Аскерчи-
леге Сталинградны кесинде 
эмда аны тийресинде тир-
менни, къырал банкны ме-
кямыны, Мамаев курганны 
эмда Волганы  жагъасыны 
тийрелерин къорууларгъа 
буйрукъ берилгенди. 

Гитлерчиле  а дам эм 
техника къоранчлагъа 

къарамай, Сталинградны 
къолгъа этер умутну къой-
майдыла,  чабыуулланы 
кече, кюн да тохтатмагъ-
андыла. Бютюнда къыйын 
сентябрьни 18-23 кюнлери 
болгъандыла. 2-чи мараучу 
рота ол кюнледе Красноок-
тябрьская орамда къоруу-
лау ызны къурайды. Шахар 
мурдоруна дери чачылгъан-
ды, юйлени къабыргъала-
ры урушну кюйсюзлюгюню 
шагъатларыча сюелген бол-
маса, сау мекям къалмагъ-
аннга ушайды. Тёгерек-баш  
жанады, къара тютюнден 
солуу алыр амал жокъду. 
Болсада мараучула жанла-
рын аямай сермешедиле.

21 сентябрьде Холамхан 
улуну ротасы «Павловну юй-
юню» тийресине ычхынады. 
Былайда баргъан сермешде 
ротаны командири гварди-
ялы капитан Иван Наумов 
жан бергенди. 1942 жылда 
10 сентябрьден 21 декабрь-
ге дери къысха кезиуде 
Холамхан улу къуллукъ эт-
ген полкну аскерчилери 36 
танкны, 13 самолётну, башха 
техниканы бла гитлерчилени 
кёп санда  жокъ этгендиле. 
Ненча кере кётюрген болур 
совет аскерчилени атакагъа 
таулу политрук «Ата жур-
тубуз ючюн! Коммунистле, 
алгъа!» деген чакъырыула 
бла.

Магомет Сталинградны 
къоруулау сермешледе 

эки кере жаралы болгъан-
ды. Кесине бакъдыргъандан 
сора 1943 жылда февраль-
да 154-чю мараучу полкну 
ротаны командирини поли-
тика жаны бла орунбасары 
болады. Алай ючюнчю жара 
алгъандан сора медицина 
комиссия   жигитибиз  андан 
ары къазауатха къатышал-
мазлыгъын тохташдырады. 

Холамхан улу Ата журт 
урушну орденини 2-чи дара-
жасы бла саугъаланнганды. 

Булунгудан Аккайланы 
Солтанбекни жашы Къу-
мукъ Финн къазауатха къа-
тышханды, Уллу Ата журт 
урушну кезиуюнде уа ол 
кесин сынаулу, батыр, жигит 
аскерчича кёргюзтгенди. 
Командование бир ненча 
кере къырал саугъала бла 
белгилегени да анга шагъ-
атлыкъ этеди. 

Къумукъну аскерге 1938 
жылда чакъыргъандыла, 
ол Белоруссияда Тимошен-
кону атын жюрютген атлы 
дивизиягъа тюшгенди. 1939 
жылда ол аскер бёлюм ме-
ханизацияланнган корпус-
ха тюрлендириледи, аны 
къауумунда бизни жигит 
Финляндия бла къазауатха 
къатышханды. 

Бир жол тасхачы, ала-
ны арасында Къумукъ да, 
финн мараучуну жесирге 
алгъан эдиле. Ол терекни 
чапыракъларында бугъуп, 
мурдарлыкъ ишин бардыра 
туруп совет аскерчиле аны 
къуршоугъа аладыла эмда 
штабха жетдиредиле. Ол 
магъаналы шартланы юсле-
ринден билдиреди.  

Финн урушдан сора биз-
ни жигитибизни къуллукъ 
этген бёлюмню Закавказье 
аскер округга кёчюредиле. 
Уллу Ата журт урушха да 
ол былайда тюбегенди. 47-
чи  аскер  Иранда, Кюнба-
тыш Кавказда душманнга 
къажау тургъанды. Аккай 
улу 318-чи мараучу диви-
зияны тасхачыланы энчи 
эскадронуну къауумунда 
Новороссийскни къоруулау 
сермешлеге къатышханды. 

1943 жылда сентябрьде 
совет аскерле Таман жа-
рым айрыкамда душманны 
къысып,  а лгъа барыуну 
къурайдыла. Ноябрьде уа 
318-чи мараучу дивизия 
Кърымда Эльтиген элни 
тийресин аладыла. Бу жер-
ге урушну тарыхчылары 
«Жаннган жер» деп атагъ-

андыла. Тасхачыланы взво-
дуну командирини кенгеш-
чиси старшина Аккайланы 
Къумукъ аскерчи нёгерлери 
бла бирге Керч богъаздан 
кемеде  биринчилени са-

нында жюзюп ётедиле. Ол 
а душманны эсин кесле-
рине бурур ючюн этилген 
жашырын мадар эди. Аны 
хайырындан совет аскер-
лени асламы Керч жарым 
айрыкамда орналыргъа онг 
табадыла. 

«Атлы тасхачыланы къа-
уумунда болгъан кезиуде 
бёлюмню командири Ак-
кайланы Къумукъ атлагъа 
багъыуну къурагъанды. Юл-
гюлю командирди, низам-
лыды, ол башчылыкъ этген 
бёлюм политика эм аскер 
хазырлыкъгъа кёре взводда 
биринчи жерни алады»,-деп 
жазылады таулу халкъны 
батыр уланын «Аскер мах-
таулукъну» майдалы бла 
саугъалау документде. 

Севастополь ючюн къа-
зауатда кёргюзтген батыр-
лыгъы ючюн Аккай улу Къы-
зыл Жулдузну орденине 
тийишли кёрюлгенди. Ол 
1943 жылда 2 ноябрьде Керч 
жарым айрыкамда дивизия 
бардыргъан  десантны ке-
зиуюнде аш-суу эм сауутла 
бла чериуанны ашыргъан-
ды. Душман къыстау аты-

шыуну бардыра туруп, жа-
нына къоркъуу болгъанына 
къарамай, десантчылагъа 
керекли затла заманын-
да жетдирилгендиле. Не-
мислиле Эльтиген черекни 
жагъаларын къуршоугъа ал-
гъанлары ючюн десантчыла 
бла бирге къалып, 20 кюнню 
уруш бардыргъанды. Кесин 
аямагъаны, батырлыгъы, 
кишилиги ючюн Къызыл 
Жулдузну орденине  тийиш-
лиди»,– деп жазылады 318-
чи  мараучу Новороссийск 
дивизияны командирини 
орунбасары полковник Кор-
сун къол салгъан саугъалау 
документде. 

Батыр таулу жаш Поль-
шаны, Венгрияны, Чехос-
ловакияны гитлерчиледен 
азатлаугъа къатышханды, 
Карпатыде къазауат бар-
дыргъанды. 

Уллу Ата журт уруш ахы-
рына жетер кезиуде уа, 1945 
жылда январьда,  Аккай улу 
энтта бир къырал саугъагъа 
тийишли кёрюледи – Мах-
таулукъну орденини 3-чю 
даражасына. Бу сыйлы бел-
гиге уа ол совет аскерлени 
сауутла, окъла эм аш-суу 
бла чырмаусуз жалчытыуну 
къурагъаны ючюн тийишли 
болгъанды. «…Аккай улуну 
къа да лып кюрешгенини 
хайырындан аскерчиле са-
уутсуз неда жылы ашсыз 
къалгъан кезиу бир кере 
да болмагъанды. Алай бла 
ол аскерчилеге салыннган 
буйрукъланы ала чырмасуз 
толтурурларына себеплик 
этгенди…»,– деп жазгъанды 
майор Рудаков аны саугъ-
агъа кёргюзте туруп.

Батыр аскерчибизни кё-
кюрегинде башха къырал 
саугъала да жылтырагъ-
андыла, ол санда Ата журт 
урушну орденини 2-чи да-
ражасы да. 

Къазауатдан сора Аккай-
ланы Къумукъ кёп жылланы 
эл мюлкде уруннганды. 

Огъары Малкъардан Ата-
бийланы Алийни жашы Ис-
майыл кесини заманында 
билимли адам болгъанды. 
Мухолда орта школну бо-
шагъандан сора Нальчикде 
Къабарты-Малкъар педин-
ститутну тарых факультетин 
тауусханды. Жыл санына 
къарамай, эсли жаш адамны 
КПСС-ни Черек райкомуну 
биринчи секретарыны болуш-
лукъчусуна тийишли кёрген-
диле, ол комсомолну райко-
мунда  ишлеп тургъанды. 

Уллу Ата журт уруш баш-
ланнганда, Исмайыл ВЛКСМ-
ни райкомуну биринчи се-
кретарыны къуллугъунда 
уруннганды. Алай къазауатны 
юсюнден белгили болгъан-
лай,  арсарсыз  фронтха кеси 
ыразылыгъы бла атланады. 
Партия ишге фахмулу жашха 
тылда къалыргъа эркинлик 
берилген эди, алай тенглерин 
урушха ашырып, кеси юйде 
къалыргъа унамагъанды. 

Ол Черек районну аскер ко-
миссариатына тилек жазып, 
урушха кетгенди. Ата журту-
бузгъа къыйын заманда мал-
къар халкъны кёп уланлары 
ма быллай сайлау этгендиле. 
Кеси ыразылыкълары бла 
душманнга къажау урушха 
атланнганла жан къоркъуу 
этмегендиле, туугъан журту-
бузну жалынчакъсызлыгъын 
къоруулауну сайлагъандыла. 

Аладан кёплери урушну 
биринчи кюнлеринде окъуна 
ёлгендиле. Сексен жылгъа 

жууукъ заман озгъандан сора 
да къадарлары белгили бол-
магъанла, жууукълары, ахлу-
лары бюгюн да бир хапарын 
билирми эдик деп ышанып 
сакълагъанла ненчадыла? 

Исмайылны анасы Зарият 
дуниясын алышхынчы иги 
къууум этип, жангыз жашын 
кёрлюгюне ийнаннганды. 
Эгечлери Шамса, Фазий, 
Асият да  къарындашла-
рыны аты бла къаргъана, 
аны сау болгъанына ишекли 
болмагъандыла,  алларына 
къарай, энтта тюбериклерине 
ышаннгандыла. Алай РФ-ни 
Къоруулау министерствосуну 
архивинде басмаланнган до-
кументлеге тийишлиликде, 
аскерчи Атабийланы Исмай-
ыл 1942 жылда августда къай-
тарылмазлыкъ къоранчланы 
тизмесине кийирилгенди. Ол 
белгисиз тас болгъанды. 

Исмайыл Армавирде офи-
цер курсланы бошагъанды, 
18-чи армияны тизгинлеринде 
Кавказ ючюн сермешлеге 
къатышханды. Армавирни, 
Невинномысск, Моздок, Геор-
гиевск шахарланы немисли-
леден къоруулай жанын-къа-
нын аямагъанды. 

Белгилисича, гитлерчи 
аскерлени оноучуларына 
1942 жылда жаз башына 
СССР-ни къыбыла жанында 
совет кючлени жокъ этерге, 
Кавказны бла Закавказьяны 
нефтин къолгъа алыргъа,   эл 
мюлкю бай болгъан  Донну 
бла Къобанны зорларгъа, 

Ол 1922 жылда Огъары 
Малкъарда туугъанды, 

юйюр таматасы болгъанды. 
Анга беш жыл толгъанда, 
жер къытлыгъындан къутулур 
мурат бла, Таулуну юйюрю 
бир къауум юйюр бла бирге 
Хасаниягъа кёчгенди. Баям, 
бар аны тёлюсюнюча, Малик-
ни да муратлары уллу болур 
эдиле – Совет къырал кимге 
да окъургъа, усталыкъ алып, 
халкъына, къыралына жа-
раргъа онг бергени баямды. 
Алай а ол кеси, таматала да 
суннганча этмегенди жазыуун 
къадар. Уллу Ата журт уруш 
башланып, Малик онтогъуз 
жылында ары кетгенди. Кюз 
арты эди. Тамам ол заманда 
Къоруулауну къырал комитети 
Къабарты-Малкъарда 115-чи 
энчи атлы дивизияны къурауну 
юсюнден буйрукъ чыгъаргъан 
эди. Ол дивизияны 9-чу гар-
низонуну стрелковый полкуна 
тюшгенди Улбашланы Малик. 
Алагъа юйренирге къысха 
заманчыкъ бёлюннгени бел-
гилиди. Алай болмай да не 
амал, уруш Кавказгъа жетип 
келгенде?

Ол заманны артда Малик 
былай эсгере эди: «1941 жыл-
ны ахыр кюнлеринде биз Бах-
сандан поезд бла Тихорецк 
таба тебиреген эдик. Дон-
дагъы Ростовха жете, Сальск 
тюзледе тюбегенбиз душманн-
га. Аны Шимал Кавказгъа 
кийирмез ючюн баргъанды 
анда къаты къазауат. Сауут 
болуп, бизге автоматла бла 50-
мм миномётла берген эдиле. 
Аны атханы уа 80 метр чакълы 
узакълыкъдан ары бармайды. 
Аллай бирге уа бизде къары-
улу жашла атып,  кеслери да 
жетдире эдиле гранатланы. 
Танк аскер бла кёп уруш этер 
онгубуз болмагъандан, бек 
кёп адам, ат да жоюлуп, алай 
чыкъгъан эдик. Сора бизни, 

сау къалгъанланы, поезд бла 
Старый Осколгъа ийген эдиле. 
Биргеме Атталаны Малкъар-
бий да бар эди таулуладан. 
Поездни башындан ата эдиле 
самолётла. Кёк аладан къара-
лып къалгъан эди. Поезд тох-
тап, ким къайры болса букъ-
гъан эдик. Сау къалгъанланы 
Прохоровка деп бир район 
арагъа келтиргенде, мен 2-чи 
жаяу гвардиячы аскерни 2-чи 
полкуну 2-чи ротасында уруш 
этгенме. Урушну от жагъасы 
кибик эди ол жер. Мен аллай 
атышыуну бир заманда кёр-
мегенме. Аш да жокъ, суу да 
жокъ. Юч кюн олтургъанбыз 
окоплада алай».

Курская Дугада аллай сер-
мешлени биринде жаралы 

болуп, госпитальгъа тюшгенди 
Малик. Ол жашау узуну ол ачы 
къазауатдан сау чыкъгъанына 
сейир эте, Аллахха бла, аны 
андан чыгъаргъан санитаргъа 
аны ючюн ыразылыгъын ай-
тып тургъанды. Багъылып, сау 
болгъанлай, ол 1605 номерли 
аэродром полкга тюшгенди. 
Малик анда зенит артилле-
рияда тасхачы да, связист да 
болгъанды. 

Днепрден ётген кезиуню ол 
былай эсгере эди: «Жер да, 
кёк да къара тютюн болуп, бир-
ге къошулуп къалгъан эдиле. 
Снарядла сызгъыргъан, бом-
бала атылгъан тауушдан жер 
къалтырай эди, хауа зынгыр-

дай эди. Аякъ тюбюнгде жер 
жана тургъаннга ушай эди. 
Анда-мында танкла, башха 
техника кюе». Анда Маликни 
къаууму юч танкны кюйдюр-
генди. Тасхачы болуп, Малик 
душман авиацияны хазыр-
лауныууну юсюнден хапар 
келтирип тургъанды. Алай бла 
полк 21 душман самолётну 
жокъ этгенди. Андан сора да, 
Малик душман самолётланы 
чабыуулларына къажау 34 
сермешге къатышханды. Ма 
аллай къыйын болумладан 
сау чыкъгъанды, Аллах болу-
шуп, урушдан. Жаш адамгъа 
аны таматалары полковникле 
Мельник бла Олейников юлгю 
эдиле. Аланы ата журтларына 
сюймекликлери, аны ючюн 
къоркъа билмей кюрешген-

лери эсинде кёллендирип 
тургъанды таулу жашны.

Ызы бла ол аскер бёлюм-
ню Австриягъа ийгенди-

ле. Ала Венада онбеш кюн 
урушхандыла. Андан батыш 
жанына кетип, Стендорф бла 
Коцендорф  эллени чеклерин-
де уруш этгендиле, совет аэро-
дромну къоруулагъандыла.

Уллу Ата журт уруш Хор-
лам бла бошалгъандан сора, 
Маликни тенглери бла Вен-
гриягъа ётдюргендиле. Анда 
Будапешт тийрелеринде ала 
бузулгъан, жарты кюйген 
аскер техниканы жыйып, 
поездлеге жюклеп, Совет 
Союзгъа тапдыргъандыла. 
1947 жылда эркин болгъанды 
аскерден солдат. Къырал, 
аны жигитлик жолун белги-
лей, Улбашланы Маликни 
«За отвагу» майдалгъа, Уллу 
Хорламны 40-жыллыгъында 
уа Ата журт урушну орденине 
тийишли кёргенди.

Урушдан сора аны юйюне 
угъай, Къазахстаннга жибер-
гендиле. Ол биле эди таулу 
халкъгъа жетген азапны. 1944 
жылда Хасаниягъа жазгъан 
къагъытына аллай жууап кел-
ген эди: «Адресат мында жа-
шамайды. Башха жерге кёчю-
рюлгенди», – деп. Газетледен 
да алгъанды ол болгъан ишни 
юсюнден. Анычаланы уруш-

дан юйюрлерини ызларындан 
ийгенде, Маликни командири, 
нёгерлери да, киши жеринде 
азап чекгенден эсе, Ата журтну 
къоруулай, аны ючюн уруш 
этген игиди деп, аны кеслерин-
ден жибермегендиле.

Малик былай эсгере эди: 
«Мен, Жамбулгъа келип, юй-
юрюмден киши тапмай, Ал-
ма-Атагъа барама поезд бла. 
Анда вокзалда, тюз поездден 
тюшгенимлей, ахлум Гадийла-
ны Сакинатха тюбеп къалама. 
Аны да анасы Улбашладан эди. 
Ол айтхан эди бизникиле Экин-
чи Бешжыллыкъ деген жерде 
тургъанларын. Ары келгеним-
де, атам, анам, къарындаш-
ларым, эгечлерим мени сау 
болгъаныма ийнанмай эдиле».

Ол анда малчы болуп 
ишлегенди. Бир кесек-

ден аны жау-бишлакъ этиу 
усталыкъны курсларына жи-
бергендиле. Кюндюз анда 
окъуп, кече Малик машина 
жюрютюрге юйреннгенди. 
Эки жылны сют-бишлакъ за-
водда ишлегенден сора, Ал-
ма-Атада 1-чи ГЭС-ге кёчюп, 
анда шофёр болгъанды. Ата 
журтха къайтхандан сора,  
1976 жылда солуугъа кетгин-
чи, Нальчикни 1437 номерли 
автоколоннасында ишлеп 
тургъанды, кёп махтаулагъа 
да тийишли болгъанды.

Юй бийчеси Жансурат  бла 
ала сегиз къыз бла жаш ёс-
дюргендиле. Ала барысы да, 
туудукъла да, билим алып, 
бирер жерде бет жарыкълы 
урунадыла. Юйюр тамата 2011 
жылда ауушханды. Ма аллай 
къыйын жолланы сюргенди 
Улбашланы Малик. Эллилери 
хасаниячыланы эслеринде 
уа ол кенг жюрекли, халал, 
жандауурлу адамлай къал-
гъанды.

Ала къалкъан болуп сюелгендиле душманны аллында

Махтаулукъ 

Чабдарланы Малик.
(1921-1942)

Тюбейланы Даулета.
(1920-1942)

Созайланы Зуха.
(1914-1941)

Мишаланы Далхат.
(1912-1942)

Гуртуланы Солтанбек.
(1899-1941)

Ётгюрлюк

Тукъум къарындашла
Огъары Малкъардан Ата-

бийланы Чорайны жашы 
Камал 1941 жылда августда 
чакъырылгъан эди аскер-
ге. Къысха замандан а ол, 
Уллу Ата журт урушну къанлы 
сермешлерине къатышып, 
жигитликни юлгюсюн кёр-
гюзтгенди. 

Атабий улу Украинаны гит-
лерчиледен эркин этиу сер-
мешлеге къатышханды. Ол 
къуллукъ этген 13-чю атлы 
полкну аскерчилерине алгъа 
ёшюн атхан, Ата журтубузну 
зорларгъа кюрешген душ-
манны къанлы сермешледе 
тыяргъа тюшгенди. 

Ызы бла ол 163-чю атлы 
полкну къауумунда Сталин-
градны къоруулау къазауатха 
къатышханды. Таурухлу Идил 
сууну жагъаларында таулу 
халкъны башха жигит жашла-
ры бла бирге къуллукъ этерге 
насыбы тутханды – Созайла-
ны Мухажир эм Чеченланы 
Магомет бла. 

Атабийланы Камалны кё-
кюрегинде 7 аскер майдал 
жылтырагъанды, ол санда 
«Кишилиги ючюн» ючюсю. 
Аладан экисин  ол 1944 жыл-
да бири-бири ызындан эки 

айны ичинде алгъанды.
25 июльда Камал аскерчи 

нёгерлери бла бирге Фрам-
поль деген жер ючюн къазау-
ат бардыргъанды. Сермешни 
эм кючлю кезиуюнде, душ-
ман совет аскерлени къыса 
тебирегенинде, жанына къор-
къуу болгъанына эс бурмай, 
бизни батыр уланыбыз топну 
душмандан къутхаргъанды. 

1944 жылда 29 октябрьде 
Украин фронтну  6-чы атлы 
гвардиялы корпусуну 8-чи 
атлы узакъ востоклу Къызыл 
Байракълы дивизиясыны  163-
чю атлы полкуну командир-
лери саугъалау документде 
былай жазадыла: «Ефрейтор 
Атабийланы Камал – 45-мил-
лиметрлик топну ездовою. 
1944 жылда 13 октябрьде Во-
горзо эл ючюн сермешде топ 
аскерчи бёлюмден кесилип,  
бир жанында къаллыгъына 
къоркъуу болады. Душман 
жаланда 100-150 метр узакъ-
лыкъда болгъанына къара-
май, жанына къоркъуу бола  
тургъанлай, душман окъланы 
тюбюнде сауутну сермеш 
баргъан жерден чыгъарып, 
душманны къолуна тюшмез-
ча этгенди». 

Ма бу жигитлиги ючюн тий-
ишли кёрюлгенди Камал 
«Кишилиги ючюн» майдалгъа 
экинчи  кере.

Ючюнчю майдалны уа, не 
сейир, Уллу Ата журт уруш 
бошалгъандан сора, 1945 
жылда 19 майда, алгъанды. 
«29 мартда командованияны 
Нитра черекден жюзюп ётюп, 
Новые Замки шахарны къол-
гъа этерге деген буйругъун 
толтура, душман окъланы 
жауунча къуйгъанларына да 
къарамай, къолунда саууту 
бла черекден биринчилени 
санында жюзюп ётгенди»,–
деп айтылады аны саугъалау 
документде. 

Дагъыда Атабий улу Ата 
журт урушну орденини 2-чи 
даражасы,  «За боевые заслу-
ги» майдал эм башха къырал 
саугъала бла белгиленнген-
ди. Ол Правобережная Укра-
инаны, Будапештни, Венаны, 
Праганы душмандан эркин 
этиу къазауатлагъа къатыш-
ханды. 

Урушдан сора Ата журту-
бузну экономикасын аягъы 
юсюне этиуде жигерлигин, иш 
кёллюлюгюн кёргюзтгенди.

Нёгерлери урушха кетгенде, 
юйде къалыргъа унамагъанды

Тасхачы 

къыралны бла регионну бай-
лагъан битеу коммуникаци-
яланы чачдырыргъа, алай 
бла урушну къысха заманны 
ичинде хорлам бла бошаргъа 
деп, аллай борч салыннган 
эди. Аны толтурур ючюн а 
душман Кавказгъа уллу кюч 
бургъанды –аскерчиле, тех-
ника бла да. 1942 жылда 
августда немислиле Ставро-
польну, Майкопну, Красно-

дарны къолгъа этедиле. Ав-
густну ахырында вермахтны 
аскерлери Моздокну зорлай-
дыла, ала Грозныйни нефть 
байлыгъына жетерле деген 
къоркъуу чыгъады. Болсада 
душман умутуна жеталмагъ-
анды. Нефть бла бай Кавказ 
зорчуладан тазаланады. Алай 
бу эркинлик ючюн уллу багъа 
берирге тюшгенди – Кавказ-
ны къоруулау сермешледе 

190 минг аскерчи ёлгенди. 
Ма бу къанлы сермешледен 
биринде жоюлгъан болур 
бизни жигитибиз да. 

Жашауун энди башлагъ-
ан 23-жыллыкъ жаш ёсюп 
келген тёлюлени насыплы, 
къууанчлы жашаулары ючюн 
бергенди жанын. Болсада 
аны аты жууукъларыны, бир 
эллилерини эслеринде къа-
лып, ёмюрлюк болгъанды. 

 Антха кертичилик

Къазауатны ныхыт 
жолларын сюре

Бетни басмагъа ТИКАЛАНЫ Фатима, МУСУКАЛАНЫ Сакинат, 
ОСМАНЛАНЫ Хыйса хазырлагъандыла.

Россейни къайсы бир жериндеча, Къабарты-Малкъарда да Уллу Ата журт 
урушха адамы къатышмагъан юйюр хазна табарса. Улбашланы Таулуну  бла 
Къубуланы юйюрлери да алайды. Аланы жашлары Малик ол Хорламны кел-

тирген жигитледен бири эди.

 Сынау

Черек районну админи-
страциясыны башчысы  

Къулбайланы Алан, орунба-
сарлары бла бирге Огъары 

Малкъарда 2-чи номерли  
мектепде «Саулукълу са-
бийлени айрыкамы» деген 
ат бла къуралгъан жай со-
луу лагерьге барып, анда 
болум бла шагъырейленн-
гендиле.

Анда отуздан аслам жаш 
бла къыз солуйду. Хар кюн-
лери эрттенликде санларын 
кючлеуден башланады, ан-
дан сора сабийлени татыулу 
аш-суу бла сыйлайдыла. 
Жарыкъ спорт оюнсуз да 
болмайдыла мында. Кюн 
сайын а сабийле  юзмезден 
къалала, асфальтда уа су-
ратла ишлейдиле. Сюйселе 
уа, юйретиучюлери бла тау 

этеклерине барып, гюлле 
жыядыла.

Солуу лагерь бу мектепде 
биринчи жыл къуралмайды. 
Кеси да бир тюрлю чурумсуз 
ишлейди.  Районну башчысы  
сабийле тургъан, ойнагъ-
ан, ауузланнган отоулагъа, 
спорт майданнга да  барып, 
алада халны кеси кёзю бла   
кёргенди, мектепни дирек-

тору Жангоразланы  Борис,  
юйретиучюле, сёзсюз, анда 
тургъан къызчыкъла, жаш-
чыкъла бла да тюбешип,  
ушакъ этгенди. Сабийле  
барысы да  быллай солууну 
жаратханларын бир аууздан  
айтхандыла.

ХОЛАЛАНЫ Марзият.

Сюд приставланы феде-
рал службасыны КъМР-де 
Управлениясында бу кюн-
леде ведомствону къауум 
ишчиси саугъаланнганды.    
Аланы араларында Къаш-
хатаудан  Уяналаны Юрийни 
къызы Динара да бар эди. 
Анга Сюд приставланы  фе-
дерал службасыны башчысы 
ич ишлени  генерал-полков-
ниги Д.В.Аристовну  буйругъу 
бла  быйылны март айында  
«За службу» деген 3-чю да-
ражалы майдал берилгенди.

Уяналаны Динара Кисло-
водскда гуманитар-техника 
институтну «юриспруден-

ция» бёлюмюн бошагъанды. 
Нальчикде сюд приставла-
ны бёлюмюнде  ишлегенли 
онеки жыл болуп келеди.  

Ич службаны лейтенанты 
боюнуна алгъан борчну не 
заманда да жетишимли тол-
турады, законлукъну къа-
ты къоруулайды, эслилиги, 
ишни тынгылы тамамлагъа-
ны бла да айырмалыды.

Хунерли къыз билимин ёс-
дюргенлей турады. 2014 жыл-
да Москвада РФ-ни Юстиция 
министерствосунда Право 
академияны бийик курсла-
рындан ётюп, сертификат 
къоллу да болгъанды.  Ахшы, 
бет жарыкълы къуллукъ этге-
ни ючюн алгъын да бир нен-
ча кере саугъаланнганды. 

ДАЛХАТЛАНЫ Марзият.

Зоя Къазахстанны Кок-
четав областында Щу-

чинский районну Къотуркюл 
элинде туугъанды. Уллу Ата 
журт урушха къатышып, хор-
лам келтирген Мурадинни 
юйюрюнде. Бешжыллыкъ 
къызчыкъ болуп кёргенди ол 
ёмюрледен бери да ата-ба-
балары жашап тургъан жер-
ни – Огъары Малкъарны. Ол 
тёлюню хар бирибизча ёсген-
ди Зоя да. Тыпыр къураргъа 
кюрешген ата-анала, сабий-
лерин ач-жаланнгач этмесе-
ле да, аланы ата журтлары 
бла танышдырыр амаллары 
аз эди биринчи кезиуде. Ол 
себепден сабийле жыйын бо-
луп, кеслери айланнгандыла 
эл тёгереклеринде, таматала 
кичилеге сакъ бола. 

Зоя жырларгъа сюйген 
сабий эди. Аны жарыкъ ау-
азчыгъы къайда да эшитиле 
эди ол жыллада окъуна. 
Экинчи классда окъугъа-
нында уа, школда баргъан 
концерт программалагъа 
да къатышдыра башлагъан 
эдиле булбул ауазлы, нюрбет 
къызчыкъны. Андан ары-
сында уа ол школну, элни, 
районну бетин чыгъарыр 
жерде артха турмагъанды. 
Къобуз согъаргъа да Аллах-
дан келген фахму бла кеси 
юйреннгенди Зоя. 

Школну бошагъанлай, 
ол Нальчикде техноло-

гия техникумгъа киргенди. 
Кёплени эслеринде болур, 
ары кирген университетге 
киргенден тынч тюйюл эди 
ол заманлада, аллай бир 
уллу конкурс да болгъанды. 
Зоя аны бухгалтерле хазыр-
лагъан бёлюмюне кирип, 
аны тауусханды. 

Урунуу жолун а Огъары 
Малкъарда тюкенде баш-
лагъанды. Ол ишни шарт-
ларына не бек терк юйренсе 
да, жюреги уа санаулада 
угъай, жыр айтыуда эди. 
Хау, жыр санатха сюймекли-
ги аны эсинден кетмегенди,  
жюрегин да тынчайтмагъ-
анды. Ол заманда Зоя Наль-
чикде культура-жарыкълан-
дырыу училищеге киргенди 
окъургъа. Аны бошагъанлай, 
туугъан элинде маданият 
юйде ишлеп башлагъанды. 
Ол 1979 жылда эди. Алгъа 
Зоя анда китапханада ишлеп 
тургъанды. Алай а ол мекям-
да уруннганы себепли, анда 
болдурулгъан ишледен ке-
син бир жанына салмагъан-
ды. Аны ол тирилигин кёрюп, 
бир кесекден таматала анга 
маданият юйге башчылыкъ 
этиуню ышаннгандыла.

Ол замандагъы клуб, 1964 
жылда ишленнген ме-

кям, уллу тюйюл эди. Ары 
юч жюз адам сыйыннганды. 
Алай а анда къаллай бир 
жарыкъ байрамла баргъан-
ларын санаргъа къыйынды. 
Кеси къобузун да тарта, жыр 
айтхан Зояны сыфаты уа 
унутулмазча киргенди эсге. 

Зоя анда кёп ишлегенди, 
элде, районда баргъан не 
тюрлю къууанчлы ишге да 
чакъыргъандыла аны. Тетуу-
ланы Хадис биринчи «Голлу-
ну» Огъары Малкъарда этге-
ни эсигизде болур. Зоя анда 

элли къартланы тизип, кеси 
да ала бла сюелип айтханды 
малкъар халкъ жырланы 
эжиулери бла. Жыр айтыу, 
къобуз согъуу жаны бла ол 
жыллада баргъан конкурс-
ланы юслеринден айтханда 
уа, Зоя алада алчы жерлеге 
кёп кере чыкъгъанды. Аны 
кесини энчи макъамлары да 
къууандыргъандыла тынгы-
лагъанланы. Солуугъа кетген-
ли, Зоя Нальчикде жашайды.

Эллилери :  «Оюннга, 
тойгъа жан салгъан 

Зоя», –  дейдиле бюгюн да 
анга. Сёзсюз, адамны мудах 
кюню да болады. Зояны да 
алай. Болсада аны мёхел 
болуп киши кёрмегенди. Не 
заманда да иш кёллю жырчы 
къызны эли артыкъ сюеди 
бюгюн да. «Заман» газетге 
не заманда да жаза туруучу 
Атабийланы Магомет Зоягъа 
атагъан назмусунда аны толу 
ачыкълайды: 

Къалай болса ашырыу 
                             заманын –
Ол сен сюйген 
            жумушладан тюйюл.
Иги эте билесе аманны,
Эллилени, жамауатны 
                                     сюйюп.

Элли жырчы, ариу 
                         ийнагъыбыз, 
Сыйлы кёредиле сени 
                                       элде.
Сабийлерибиз эм 
                     къартларыбыз,
Намыс бере, сени таба 
                                       келе.

Зояны элден озуп, хал-
къына жарагъан фахму-

су къууандырады элли адам-
ларын, башха аны жырына, 
согъуууна тынгылагъанланы 
да. Андан айтады жашау 
сынауу уллу болгъан, игини, 
аманны да сынагъан Маго-
мет анга дагъыда былай:

Къобуз да, жыр да – ауазы 
                                          ариу.
Къадары тюбетмей башха 
                                   жубанч,
Аллах берсин жырларча 
                            кёп къарыу,
Ариу Зоя – жюреклеге 
                                     къууанч.

Ариу фахму – тутуругъу 
                                      жерни,
Жюрю, атлап къууанч 
                           жолларында,
Сени нюрюнг жарыкъ этди 
                                         элни.
Къошуп берсин Аллах 
                             къолларынга!

Ма быллай ариу алгъыш-
лагъа тийишли кёргенди ол 
элли къызын.  Къырал да Га-
дийланы  Зояны, ишин алай 
ариу бардыргъаны ючюн, 

кёп махтау эм ыразылыкъ 
къагъытла бла, 2007 жылда 
уа «Къабарты-Малкъарны 
маданиятыны сыйлы къул-
лукъчусу» деген ат бла кё-
тюргенди даражасын. 

2004 жылда Зояны «Мал-
къаргъа жырым» деген ат 
бла назму жыйымдыгъы 
чыкъгъанды басмадан. Нени 
юсюнден айтады ол анда?

Аны хар назмусу хазыр 
жырды. Макъам иесиди 

Зоя, жюрек бла ётдюрген 
тизгинлеринде аны жарыкъ 
да, мудах да гыллыуу, жыр 
кибик, алай тизгинли, макъ-
амлы барады. Аны алай 
нек болгъанын, къалай бол-
гъанын да ангылатады акъ 
сёзюнде назмучу.

Хар не да Ата журтдан 
башланады – насып, иги-
лик, къууанч. Ол жокъда, ол 
узакъ болгъан ачы кюнледе 
кёргенди халкъыбыз бир би-
рини жарымагъан, умутлары 
ёчюлген бетин. Ата-баба 
журтунда жашап, анга жыр 
этген а насыплыды – жаша-
угъа ыразылыгъын айтхан 
бла тенг.

Санга жырлайма бюгюн,
Бюгюн ариу жырланы,
Эжиу этелле манга
Таудан саркъгъан 
                            сууларынг.

Сюймеклик  сарынла 
сала, ала бла кеси жю-

рек жапсарыу таба, аны 
башхалагъа да тапдыра ке-
леди назмучу-жырчы къыз. 
Къобуз тартыуу эшитиледи 
къулагъынга, бу назмуланы 
окъусанг:

Экибиз бирге такъмакъ 
                         болгъанбыз,
Жугъуучу ауруу 
                      жукъгъанлай.
Сен да сюесе, мен да 
                                  сюеме,
Къалай турайыкъ 
                           букъгъанлай?

Халкъыбызда эрттеле-
ден келген ийнар айтыуну 
жангыртып, таулу тойла-
ны бютюнда бек жарытхан 
къобузчу къыз Гадийланы 
Зоя жаш адамланы былай 
сагъайтады:

Сиз сюймекликни ыспассыз 
                                 этмегиз,
Олду адамны жашатхан.
Сюймеклик деген – ол а
                             ллай затды –
Кёкде элия жашнатхан!
Сюйюлген кёзле алай 
                                  кюлелле,
Башха кёзлеге ушамай…

Атасына  атагъан на-
змусунда уа  Зояны 

аны сабий жылларын ариу 
жомакълы этген атасына 
къайгъырыуун кёребиз. Аны 
уруш аулакъларында жетип, 
биргесине бери да келген 
жаралары алып кетгенлери-
не жарсыйды. Аны бла бирге 
назмучу ол жаралагъа ыспас 
да этеди, атасын ала юйюр 
ёсдюрюрге, туугъан элинде 
тангланы кёрюрге, тойлада 
эжиу этдирирге къойгъан-
лары ючюн. Зояда болмаса, 
мен аллай назму сыфатха 
тюбемегенме.

Ма аллай жырчы, къобуз-
чу, назмучу, терен адамлыкъ 
фахмусу да барды мен бек 
багъалагъан тенгим Гадий-
ланы Зояны. 

МУСУКАЛАНЫ Сакинат.

УСТАЗНЫ БЛА 
НАСИЙХАТЧЫНЫ 

ЖЫЛЫ 

Люба да, Къабарты-Мал-
къар къырал универ-

ситетни бошагъандан сора, 
Хасанияда кеси окъугъан, 
атасы да устазлыкъ этген 
школгъа ишлерге келеди. Ол  
1981 жылда болгъанды. Ма 
андан бери сайлаууна керти-
чилей турады. Бюгюнлюкде 
уа школну таматасы болуп 
ишлейди. Мен аны бла иш 
бютюн къыстау баргъан за-
манда тюбешгенме. 

– Школну иши не заманда 
да тынч болмагъанды, бу-
сагъатда уа жангы техноло-
гияла, компьютерле, ЕГЭ-ле 
бла бютюнда къазауат этип 
кюрешир заманды,– дейди 
Любовь Хусейновна. – Аны 
ючюн  биз да заманнга кёре  
алгъа атламла этебиз. Ре-
спубликада кёп школланы 
араларында не эришиуледе 
да артха къалмайбыз.  Сёз 
ючюн, 2017 жылда окъуучу-
буз Кючмезланы Фатима 
битеуроссей конкурсха къа-
тышып,  100 алчы окъуучуну 

тизмесине тюшгенди. Ол 
эришиуде хорлагъанланы РФ-
ни Президенти В.В.Путин кеси 
алгъышлагъан эди. 2019 жыл-
да да республикада школла 
арасында бардырылгъан 
эришиуледе да алчы болгъан-
быз. Аллай жетишимлерибиз 
дагъыда кёпдюле. 

Къайда да коллективге 
кёре къуралады иш. 

Мен билгенликден, Хасания-
ны школунда ишлеген устазла  
ишлерин билген эм аны сюй-
ген адамладыла. «Ол алайды, 
аланы бирини къалмай бийик 
категориялары барды. Аны 
бошдан айтмайма – бусагъ-
атдагъы жорукълагъа кёре  
алай болмай амал жокъду. 
Биз нени да билебиз, мынча 
жыл ишлеп келебиз, деген  
жокъду. Хар кюнден кеслери-
ни билимлерин ёсдюргенлей, 
жангы окъутуу амаллагъа эс 

бёлгенлей, юйреннгенлей ту-
радыла», – дейди Люба.

Ата-аналагъа да ол ыра-
зылыгъын билдиреди. 

«Сабий тёгерегиндегиледен 
юлгю алады, аны себепли 
юйде ата-анала, ишде устазла 
кеслерини ариу халлары бла  
юйретирге керек болабыз. 
Школ бла юйюр бир бирге 
атып къойсала ол жумушну, 
иги боллукъ тюйюлдю. Бизде 
ата-анала бла байламлыкъ 
бек кючлюдю. Жаратхан, 
жаратмагъан затларыбызны 
да бирге сюзебиз, къалай тап 
келлигин оноулашып, алай 
бардырабыз ишибизни»,– деп 
чертеди директор.

Любадан айырылгъандан 
сора, мен устазла бла да 
ушакъ этгенме. Гуталаны 
Лейля былай айтханды: «Лю-
баны биз  эрттеден таный-
быз, аны ишге тюз кёзден 

къарагъанын жаратабыз. 
Керекли затны сурайды, къа-
лай тап болурун биргесине 
ишлегенле бла  оноулашып, 
ишге алай сингдиреди. Хусей 
Ибрагимовични намысы элде 
бийикде жюрюгенди, Люба 
да атасыны жорукълары 
бла барады, аны боюнуна 
салыннган борчну бет жа-
рыкълы толтурады». 

Бизни ушагъыбызгъа  
Люба бла КъМКъУ-да 

окъугъан, бюгюнлюкде бирге-
сине ишлеп тургъан Ксанала-
ны Люба да къошулады. «Аны 
юсюнден не кёп айтып турсам 
да, хапарым тауусуллукъ тюй-
юлдю. Адамлыгъы уллуду, 
ишин уста биледи,хар сабийге 
кесиникинеча къайгъырады, 
къалай окъугъанына эс бура-
ды.  Биргесине ишлегенлени 
уллу жумушларында да не 

бла болушабыз дегенлей, 
къолундан келгенни аямай-
ды. Ол затына биз бютюнда 
ыразыбыз. 

«Акъыллы, сабыр, ангы-
лаулу адам оноуун да алай 
этеди. Эрттенликде-эртте 
келир, кеч-къарангыда кетер. 
Кабинетлеге зат керек болса, 
жангыртыргъа тюшсе, ахчаны 
кеси хуржунундан чыгъарып  
берип къояды. Иши бла жа-
шауу бирди», – дейди. 

Мен школну арбазына 
чыкъгъанлай,  талай са-

бий: «Кюн ахшы болсун!» 
-деп саламлашдыла. Алагъа 
аперимлик бердим. «Дирек-
торугъуздан а къоркъамы-
сыз?», – деп сорама.  «Угъай, 
къоркъмайбыз, жаланда жа-
нына тиерге сюймейбиз. Ол 
бизге анача къайгъырады, 
барыбызны да атларыбыз бла 
таныйды, жууукъ-ахлубузну 
саулукъларын  окъуна сурай-
ды», – деп, хапар айтдыла.  

Кёп жылланы бет жарыкъ-
лы уруннганы, билим бериуню 
айнытыугъа къыйын салгъа-
ны ючюн да Чочайланы Лю-
баны аты  махтау бла айтылып 
келеди. Алай бек уллу сыйгъа 
ол эллилерини, биргесине 
ишлегенлени, окъуучуларыны 
анга ыразы болгъанларын 
санайды. Бюгюн Люба тёрт 
туудукъну аммасыды, ызы 
къалын болсун. 

ШАУАЛАНЫ Разият.

Атасыны сыры – 
къызында

Чочайланы Люба устазлыкъны атасыны ызы бла ба-
рып, алай сайлагъанды. Чочайланы Ибрагимни жашы 
Хусейни уа Хасанияда уллу намысы жюрюгенди. Ол 
элде 16-чы номерли школда кёп жылланы ишлеген-
ди, малкъар тилден бла адабиятдан дерсле бергенди, 
директорну окъутуу жаны бла экинчиси да болгъанды. 
Аны  устазла, окъуучула, ата-анала  да бек сюйген-
диле, анга уллу хурмет да этгендиле. Бюгюнлюкде да  
ыразы болуп сагъынадыла. 

Хурметлеу

Тойгъа, оюннга къууат берген
Гадийланы Мурадинни къызы Зояны халкъыбыз 

иги  таныйды. Бир заманда менсинмеген, кесине 
махтау излемеген, алай а керек кюнде табылгъан, 
миллетде сыйы жюрюген, таза ниетли адамды ол.

Белгилеу

Жигерлиги ючюн – сый, махтау да
Жай солуу

Саулукълу сабийлени 
айрыкамында 

Бу кюнледе Влади-
кавказда «Газдан бла 
къурумдан къут-
харыучуланы бек 
игиси» деген эриши-
уню экинчи кезиую 
ётгенди. Ол МЧС-де 
къуллукъ этгенлени 
арасында бардырыл-
гъанды. 

Шимал  Осетия бу жол 
СКФО-ну субъектлери-
ни къауумларына къо-
накъбайлыкъ этгенди. 
Эришиулени ача, РФ-ни 
МЧС-ини Шимал-Осе-
тия-Алания Республика-
да Баш управлениясыны 
таматасы Александр Хо-
ружий былай айтханды:

- Жыл сайын от ёчюл-
тюучюле быллай сына-
улада кеслерини уста-
лыкълары бла бизни сей-
ир этдиредиле. Алагъа 
бошдан айтыла болмаз 
«пожарный спецназ» 
деп да. Ала  жашаула-
рыны юсюнден аз да 
сагъыш этмей  къутха-
радыла къыйынлыкъгъа 
тюшгенлени. Бюгюн мен 
сизге хорлам тежейме, 
насыплы, саулукълу бо-
лугъуз. Бек кючлю хор-
ласын!

Алай бла Владикав-

казда 7 республиканы 
командалары усталыкъ-
ларын кёргюзтгендиле. 
30 адам ол кюн федерал 
округну битеуроссей ке-
зиуде кёргюзтюр ючюн 
къаты эришиу бардыр-
гъандыла. Бир теориялы 
эм эки да практикалы 
борчну толтурургъа ке-
рек эди алагъа. Бирин-
чисинде къоркъуусуз-
лукъну сакълау бла бай-
ламлы соруулагъа жуу-
апла бергендиле. Ызы 
бла уа  жана тургъан 
объектледе не мадарла 
этерге керек болгъанын  
кёргюзтгендиле. Аланы  
кийимлерини ауурлукъ-
лары 20 килограммгъа 

жете эди. Алай, анга да 
къарамай, ала битеу са-
лыннган борчланы тын-
гылы тамамлагъандыла. 

Эсеплеге кёре, би-
ринчи жерге къонакъ-
байла чыкъгъандыла 
эм СКФО-ну атындан 
битеуроссей эришиуню 
ахырына къатышырыкъ-
дыла. 

- Бизни республиканы 
келечилери 3-чю жерге 
тийишли болгъандыла, 
деп билдиргендиле РФ-
ни МЧС-ини КъМР-де 
Баш управлениясыны 
пресс-службасындан. 

ТАППАСХАНЛАНЫ 
Аминат.

Кёп болмай  наркотиклеге 
къажау кюрешни айлыгъы ёт-
генди. Аны чеклеринде  Чегем 
районда кеси аллына ёсген 
кендирни кетерирча мадарла  
бардырыладыла. Аны юсюн-
ден бизге муниципалитетни 
администрациясыны пресс-
службасындан билдиргендиле. 

Алай бла Чегем, Нартан эм Экинчи 
Чегем элледе уулу дарманла  чачды-
рып,  чалып эм кюйдюрюп  2 минг 
квадрат метр чакълы бирде адамны 
башын хайран этген хансны къуру-
турча мадар этилгенди.  

Бу иш мындан арысында да бар-
дырыллыкъды. Анга кёре, пред-
приятияланы эм организацияланы 
таматаларына, эл мюлклени ие-
лерине  кеслерини тийрелеринде 
болумгъа жууаплы болгъанлары 
эсгертилгенди. Аны бла бирге рай-
онда наркоманиягъа къажау туруу 
эм саулукълу жашаугъа чакъырыу 
жаны бла тематикалы акцияла, 
лекцияла, тренингле эм спортдан 
эришиуле ётдюрюледиле. Ведом-
стволу комиссия РФ-ни  МВД-сыны  
Чегем районда бёлюмю бла бирге 
наркоманланы ачыкълар  эм адми-

нистратив бузукълукъланы тинтир 
муратда акъылбалыкъ болмагъан-
ла  аслам жыйылгъан жерлени да  
жокълайдыла. 

Эсге сала айтсакъ, шах-шахны, 
кендирни эм наркотиклери болгъан 
башха битимлени ёсген жерлерин   
билген адам аны участковыйге 
неда дежурный бёлюмге  бу теле-
фон номерлеге сёлешип билди-
рирге тийишлиди: 8(86630)-4-25-40, 
8(86630)-4-11-56 неда Чегем районну 
жер-жерли администрациясыны 
«исси ызына» - 8(86630)-4-13-43. 
Аллай адамны аты ачыкъ этиллик 
тюйюлдю. 

Бизни корр.

Къарыуларын,  усталыкъларын 
да аямагъандыла

«Заман» газетге журналистика эмда филология жаны бла бийик билимлери 
болгъан жаш адамланы ишлерге чакъырабыз.

Соруулары болгъанла 42-63-01; 40-04-82; 8-928-717-62-50 телефон номер-
леге сёлешсинле.

Билдириу 

Заранлы хансны къурутур 
хыйсапда

Ставрополь крайда 2015 жылда 
туугъан футболчуладан къурал-
гъан командаланы араларында 
халкъла аралы эришиу бардырыл-
гъанды, анга битеу да 8 команда 
къатышханды.

Бизни республикабыздан анда 
Нальчикни А.Апшевни атын жю-

рютген спорт школну къаууму ой-
нагъанды. Ала бир бири ызындан 
жети кере хорлап, алтын майдал 
бла къайтхандыла. Команданы 
тренер Алан Дарчиев хазырлагъ-
анды. 

КУЛЬЧАЛАНЫ Зульфия.

Спорт

Къулбай улу Жангоразланы Борис бла тюбешген кезиу.


